
Mit-tnax (12) il-kapitlu ‘il quddiem tal-ktieb tal-Ġenesi, l-istorja tibda tkun waħda vera u fundata. Ġrajjiet li saru tassew u li bejn wieħed u l-ieħor nafu fejn saru kif ukoll meta saru.  Hekk mela l-istorja ta’ l-ewwel patrijarka Abraham bejn wieħed u l-ieħor teħodna madwar 4000 sena ilu.  Din saret fl-Ur tal-Kaldej, l-Iraq ta’ illum. Il-kelma Abraham tfisser “missier ta’ ġemgħa kbira ta’ nies” (Ġen 17,5).  Huwa l-ewwel patrijarka kbir li jissemma fl-istorja tas-salvazzjoni.

Id-dinja ta’ żmien Abraham

Nibdew biex ngħidu li isem dan il-personaġġ huwa wieħed mill-aktar li jinsab maħżuż fiż-żewġ taqsimiet tal-Bibbja.  Tant hu veru dan li Abram huwa mitkub għal 58 darba fil-waqt wara li Alla bidillu ismu u beda jissejjaħ Abraham isibuh miktub għal 235 darba.  Missieru jismu Teraħ,u twieled fil-belt ta’ Babilonja, Ur tal-Kaldej. Ilum huwa l-Iraq, il-pajjiż imbierek  minħabba ż-żewġ xmajjar Tigris u Ewfrat.  Fi żmien il-qedem hawn kien hemm il-famużi “hanging gardens”. Abraham  kien għani u mexxej ta’ klan semi-nomadiku.  Il-għana relattiva tiegħu kienet fil-merħliet kbar li kellu.  Minħabba dawn il-merħliet, Abraħam kull tant żmien, kien ikollu jitlaq minn post u jgħix għal żmien f’pajjiż ieħor, biex hekk il-merħla ikollha il-mergħa. Għalhekk  id-djar ta’ dan il-patrijarka kien l-għarix biex meta jara l-bżonn jiġbor kollox u jitlaq hu flimkien mal-familja u l-merħla tiegħu f’posjtijiet il-bogħod.

Xempju ħaj tal-fidi.

Matul ħajtu dan il-bniedem għal aktar minn darba ġie ippruvat u mġarrab minn Alla għal fidi tiegħu.  L-ewwel prova kien meta Alla ordnalu biex iqum u jitlaq minn art twelidu, u imur fejn qatt qabel ma kien mar. Imur f’art barranija. Xejn ma kien faċli għalih. U r-rigal għal fidi tiegħu Alla kompla jgħidulu bi kliem preċiż imma mimli ħafna:  “U jien nagħmlek ġens kbir, u nbierkek u nkabbarlek ismek, u inti tkun barka” (Ġen 12,2). Il-fidi ta’ Abraham tkompli tikber meta wieħed jiftakar li dan il-bniedem meta ħareġ minn Ħaran diġa kellu ħamsa u sebgħin sena.  L-art barranija li kellmu Alla dwarha kienet l-art ta’ Kangħan.  Hawn Abraham ma qagħadx itella u iniżżel, imma dritt telaq b’kull ma kellu.  Miegħu marret martu Saraj u bin ħuh Lot.  Iżda għax intelaq għal kliem il-Mulej, Abraham irċieva għajnuniet kbar.

Bħala rahan ta’ l-ubbidjenza u l-fidi ta’ Abraham Alla qallu li ‘hu ikun barka”. Fil-mentalita’ Bibblika, meta Alla ibierek lil xi persuna, dan ifisser li Alla se jieħu ħsiebha, se jkun ta’ tarka għalih.   Ukoll Alla se jipprovdi dak kollu meħtieġ biex din il-persuna imbierka minn Alla tkun tista tkompli u itemm dak li Alla ordnalha biex tagħmel. Alla se jeħlisha anke mill-istess għedewwa tagħha, u jgħaniha dejjem jekk ikun hemm bżonn anke b’ġid materjali. Dan il-ħsieb fundamentalment Bibbliku qiegħed ħafna ċar fis-Salmi. Din il-barka aktar il-quddiem Alla kompliha sa l-aħħar ma Abraham: “Il-Mulej bierek bis-sħiħ lil sidi u kabbru.  Tah imrieħel u baqar, fidda u deheb, rġiel u nisa lsiera, u iġmla u ħmir” (Ġen 24,25). Dak li jaf jagħmel Alla mal-qaddejja fidili tiegħu.  

It-tieni turija bil-miftuħ tal-fidi tal-patrijarka Abraham tidher fil-kwistjoni ta’ l-ulied.  Iżda l-wiegħda t’Alla saret.  “Ara inti tkun missier ta’ ħafna ġnus U ma tissejjaħx aktar Abram, imma Abraham ikun ismek, għax missier ħafna ġnus nagħmel minnek” (Ġen 17,5). U l-ewwel reazzjoni tal-patrijarka kienet: “Huwa wieħed ta’ mitt sena jitweldulu t-tfal? U Sara mara ta’ disgħin tista’ tiled? (Ġen 17,17). Min jirraġuna skond in-natura jasal dritt għal din il-konklużjoni.  Iżda għal Alla ma hemm xejn li ma jistax isir, tant li sena wara martu Saraj kellha tifel u semmietu Izħak, jiġifieri “huwa jidħak”.  U tassew, għaliex l-aħħar daħka kellha fil-fatt tkun ta’ Alla.  It-tifel twieled tassew u miegħu Alla rabat u kompla jsaħħaħ il-wiegħda u l-barka li għamel ma missieru Abraham.  

Prova fl-aqwa tagħha.

It-tielet u jforsi l-aqwa prova tal-fidi ta’ Abraham kienet meta Alla amar lil patrijarka biex joffrilu lil ibnu l-waħdieni dak tal-wiegħda.  “Aqbad lil ibnek il-waħdieni, li inti tħobb, lil Iżakk; u mur lejn l-art ta’ Morija, u hemm offrih b’sagrifiċċju tal-ħruq, olokawst,  fuq waħda mill-għoljiet li jien se ngħidlek” (Ġen 22,2).  Hija prova li għaddiet minn għarbiel fin il-fidi ta’ Abraham.  Kien wasal sa fuq il-midbaħ tas-sagrifiċċju. Tant li l-awtur ta’ l-ittra lil Lhud iħoss li għandu ifaħħar lil dan il-patrijarka għal fidi sodu li kellu. (Ld 11,17).   Kien kien l-aħħar test u eżami li għadda minnu Abraham. Difatti dritt wara naqraw: “Naħlef fuq ruħi - oraklu tal-Mulej - la darba int għamilt ħaġa bħal din, u ma ċaħħadnix minn ibnek il-waħdieni, jien inbierkek żgur u nkattarlek sewwa lil nislek bħall-kwiekeb tas-sema u bħar-ramel f’xatt il-baħar; u nislek għad jiret bwieb l-għedewwa tiegħu” (Ġen 22,16-17).  Il-prova Abraham għaddiha u Alla kompla mal-wiegħda tiegħu.

L-appostlu San Pawl din il-prova hekk iebsa ta’ Abraham tatu ġewwa sew, waslitu biex jaħseb sew u fil-fond.  Tant li fl-ittra lir-Rumani Pawlu jargumenta u ifaħħar dwar il-fidi soda tal-patrijarka, u jasal biex iqaddżu bħala xempju għalina ilkoll. “Meta ma kellu ebda tama, Abraham ittama u emmen; u hekk sar missier ta’ kotra kbira t’ ġnus, skond ma kien intqal lilu; ‘Hekk għad ikun in-nisel tiegħu’. U ma naqasx fil-fidi tiegħu” (Rm 4,18-19).  Il-Knisja matul dan it-tieni Ħadd tar-Randan tqabbżilna lil Abraham biex bħalu neżaminaw sew f’liema grad waslet il-fidi tagħna. Mhux dak li naqra jew li nisma jgħodd u huwa sew għaliha. Jekk jinkwetak fil-kuxjenza aħarbu dritt u la tilgħabx miegħu. Trid tkun il-fidi sħiħa u soda tiegħek li tirregola sa fejn huwa possibli li tagħmlu jew ma tagħmlux.  Mal-fidi tilgħabx, għaliex bil-mod il-mod titlifha sgur.

Il-Kelma t”Alla

Issa din il-fidi li Alla żeragħha f’qalb Abraham, kibret għaliex il-patrijarka għamel dak li ordnalu Alla.  Pero biex dan ir-rigal tal-fidi jikber u ma jmutx, anzi jagħmel il-frott hemm bżonn li wieħed jibqa jisma’ b’qalb miftuħa l-Kelma t’Alla.  Hekk l-appostlu Pawlu; Il-fidi mis-smigħ tal-Kelma t’Alla.  Inutli li wieħed joqgħod idur u jargumenta mod ieħor.  Min ma jismax il-kelma t’Alla, u jaċċettaha bir-ferħ ta’ qalbu, allura jkun qed f’perikju l-aktar serju li jitlef il-fidi. Anzi jasal biex jibda jidħak b’min iħaddem u jipprattika dan il-virtu teologali. Għalhekk l-Evanġelju ta’ illum it-Trasfigurazzjoni, qiegħed tant f’postu. Fejn il-leħen ta’ Alla l-Missier jgħid għal Ibnu l-għażiż “Isimgħu lilu”. (Mt 17,5).  Kien hemm żmien u dan huwa it-Testment il-Qadim, meta kollox kien iċ-ċentrat madwar il-Liġi, ppreżentata f’Mose’ u l-profeti ippreżentati f’Elija. Issa dawn ż-żewġ it-toroq għamlu x-xogħol tagħhom billi wasslu għand dak li hemm liebes l-abjad fin-nofs tagħhom, Gesu. U t-tagħlim ta’ Ġesù qiegħed fl-Evanġelju.  U ma jistax wieħed b’mod arbitrarju jaqbad u jinterpreta kif irid u kif jaqbillu dan it-tagħlim. Ikun qed jisbalja bil-goff min jagħmel dan.

Il-verb “tisma” li l-Missier Alla qal dwar Ibnu Ġesù, kif inhu fl-oriġinal il-grieg u warajh jiġi l-genetiv, ifisser li tisma dejjem, tisma biex imbagħad wara tagħmel dak li tisma, tisma biex tifhem sew.  Mhux sempliċement tisma xi ħaġa mingħajr ma tagħti kas tagħha; tisma u tibqa għaddejja mar-riħ. Imma tismagħha biex tagħmilha u tħaddimha matul ħajtek. Tħammem fil-fond dwar dak li tkun smajt.  Dan huwa is-sens sħIħ u mimli tal-Missier rigward ibnu Ġesù.  Hekk biss u b’dan il-mod u minn din il-għajn safja u sgura wieħed iżomm anzi jikber fil-fidi tiegħu, billi jisma il-kelma t’Alla. Dik il-fidi tant għażiża għal patrijarka Abraham. Kemm kellu raġun Pawlu meta li isqof Timotju jiktiblu: “Xandar il-Kelma, widdeb, wissi, bis-sabar kollu u bit-tagħlim.  Għax għad jiġI żmien meta għat-tagħlim tajjeb ma jibqghalhomx sabar, iżda widnejhom jikluhom u jiġbru madwarhom qabda mgħallmin skond ma jixtiequ, u jwarrbu widnejhom mis-sewwa bie jiġġerrew wara l-ħrejjef.  Imma int agħmel ix-xogħol ta’ evanġelista  (2 Tim 4,2-4).

Il-fidi li nżergħet f’qalb ta’ min huwa mgħammed, tikber u tagħmel il-frott sakemm jisma kelmet Ġesù. Dan Ġesù li huwa ċ-ċentru tal-ġrajja tad-dinja u tal-ħolqien kollu: dak li jafna u jħobbna, hu s-sieħeb u l-ħabib ta’ ħajjitna, il-bniedem tan-niket u tat-tama, hu dak li għandu jerġa jiġi bħala l-imħallef tagħna. 

